Ymostwng i lywodraethwyr a meistri
Darllen: 1 Pedr 2: 13-25

13 Dylech chi ddangos parch at bobl eraill, yn union fel y gwnaeth yr Arglwydd ei hun. Mae hyn yn cynnwys yr ymerawdwr sy'n teyrnasu dros y cwbl, 14 a’r llywodraethwyr sydd wedi eu penodi ganddo i gosbi pobl sy'n gwneud drwg ac i ganmol y rhai sy'n gwneud da. 15 Mae Duw eisiau i chi gau cegau pobl ffôl drwy wneud daioni. 16 Dych chi’n rhydd, ond peidiwch defnyddio’ch rhyddid fel esgus i wneud drygioni. Fel rhai sydd ddim ond yn gwasanaethu Duw, 17 dylech ddangos parch at bawb, caru eich cyd-Gristnogion, ofni Duw a pharchu’r ymerawdwr. 
18 Dylech chi sy'n gaethweision barchu eich meistri – nid dim ond os ydyn nhw’n feistri da a charedig, ond hyd yn oed os ydyn nhw'n greulon. 19 Mae'n plesio Duw pan dych chi'n penderfynu bod yn barod i ddioddef hyd yn oed pan dych chi’n cael eich cam-drin. 20 Does dim rheswm i ganmol rhywun am fodloni cael ei gosbi os ydy e wedi gwneud drwg. Ond os ydych chi'n fodlon dioddef er eich bod chi wedi gwneud y peth iawn, mae hynny’n plesio Duw. 21 Dyna mae Duw wedi’ch galw chi i'w wneud. A’r esiampl i chi ei dilyn ydy’r Meseia yn dioddef yn eich lle chi: 
22 "Wnaeth e ddim pechu, a wnaeth e ddim twyllo neb."
23 Wnaeth e ddim ateb yn ôl pan oedd pobl yn ei regi a'i sarhau e; wnaeth e ddim bygwth unrhyw un pan oedd e'n dioddef. Yn lle hynny, gadawodd y mater yn nwylo Duw sydd bob amser yn barnu'n deg. 24 Cariodd ein pechodau ni yn ei gorff ar y pren, er mwyn i ni, a’n pechodau wedi mynd, allu byw i wneud beth sy’n iawn. Dych chi wedi cael eich iacháu am ei fod e wedi ei glwyfo! 25 Roeddech chi’n arfer bod fel defaid wedi mynd ar goll, ond dych chi bellach wedi dod yn ôl at y Bugail sy’n gofalu amdanoch chi.
Mae Pedr wedi bod yn galw ar Gristnogion i fyw’n lân a sanctaidd ers dechrau ei lythyr. Unwaith eto, ar gychwyn y rhan yma mae’n tynnu sylw Cristnogion at eu hymddygiad, a’r ffordd mae nhw’n bihafio. Mae Pedr yn dweud y dylai Cristnogion barchu pawb, nid gosod pobl ar bedestal ac ufuddhau i bob nonsens mae hynny’n ei olygu. Mater o drin pobl yn iawn, yn gwrtais, yn garedig. Os yn anghytuno, anghytuno yn yr ysbryd cywir, nid gweiddi a phwdu. 

Mae ’na alwad ar Gristnogion i ymostwng i lywodraeth eu gwledydd oherwydd roedd yn gyhuddiad cyson yn erbyn yr eglwys gynnar eu bod yn tarfu ar heddwch yr Ymerodraeth. Pam ddylai Cristion barchu llywodraeth ei wlad? Am mai dyna ydy ewyllys Duw. Mae Cristnogion i fod i gau cegau pobl ffôl drwy wneud daioni. 
Er bod Cristnogion yn rhydd (yng Nghrist) mae nhw i barchu pawb – yn cynnwys y frenhines. Tipyn o alwad i Gristion Cymraeg? A beth am y Cristnogion hynny sydd wedi dioddef ac yn dal i ddioddef dan ormes llywodraeth Gomiwnyddol a gwrth-Gristnogol? Yr un ydy’r neges – parchu’r llywodraeth. Ydy hyn yn golygu bod Cristnogion i wneud dim yn wyneb annhegwch?  Nac ydi wrth gwrs.

 “Dylech roi dedfryd o blaid y gwan a'r amddifad!  Sefyll dros hawliau y rhai anghenus sy'n cael eu gorthrymu!” (Salm 82:3)

Ond mae na ffyrdd gwell na’i gilydd o weithredu. Mae gofyn i Gristnogion fod yn ddoeth, oherwydd rhaid iddyn nhw gofio bod achos Duw yn dod gyntaf.
Nid oes un cyflwr na swydd mor isel nad oes posib byw yn gydwybodol a gogoneddu Duw ym mhob amgylchiad. Mae Duw yn gweld ac yn cofio bob tro mae un o’i bobl yn dioddef er mwyn ei Enw.

Mae Pedr yn cyflwyno esiampl Iesu Grist er mwyn atgoffa’r Cristnogion pam ddylen nhw ymddwyn yn addfwyn ac amyneddgar ym mhob sefyllfa. 

A’r esiampl i chi ei dilyn ydy’r Meseia yn dioddef yn eich lle chi: "Wnaeth e ddim pechu, a wnaeth e ddim twyllo neb."Wnaeth e ddim ateb yn ôl pan oedd pobl yn ei regi a'i sarhau e; wnaeth e ddim bygwth unrhyw un pan oedd e'n dioddef. 
Roedd Iesu’n gwbl sanctaidd, ond, Cariodd ein pechodau ni yn ei gorff ar y pren, er mwyn i ni, a’n pechodau wedi mynd, allu byw i wneud beth sy’n iawn.
Oherwydd beth wnaeth o mae pob un sy’n credu wedi cael dod yn ôl at y Bugail.

